
It-tielet parti tal-intervista lill-Professur Carmel Cassar għall-proġett Filagrana li saret fit-18 ta’ Marzu, 
2025 minn Danica Abela.  

Danica Abela: Semmejna l-integrazzjoni ta’ barranin ma’ Maltin bħall-komunitajiet ta’ Għarab li setgħu 
baqgħu Malta wara l-invażjoni Normanna, Lhud, Griega, li waslet mal-Ordni, fost oħrajn. Kemm kienu 
konfliġġenti jew integri dawn il-minoritajiet?  

Carmel Cassar: Ee, Normanni, qed immorru lura għall-elf u mija. Il-Lhud, il-Lhud kienu telqu, il-Lhud tal-
Medjuevu, jew issir Nisrani jew titlaq, wara l-Editt ta’ Ferdinandu u Isabella, jiġifieri. Dawn tawhom sa 
Jannar, jekk m’iniex sejjer żball, tal-elf erba’ mija tlieta u disgħin, jekk iniex sejjer żbaljat. Imbagħad 
kellhom jitilqu jew inkella jsiru Nsara. Dawn jiddiskutihom Professor Godfrey Wettinger, fil-Jews of Malta 
in the Late of the Middle Ages, u jispjega li xi wħud minnhom spiċċaw baqgħu Malta, jiġifieri, imma kienu 
saru Nsara. Jiġifieri għandna nies li llum huma Maltin, huma Nsara, forsi li wkoll, probabbilment imma 
essenzjalment, antikament kienu Lhud, jiġifieri l-antenati tagħhom. Rigward tal-Griegi, ġew assimilati 
totalment. Għandi każ, naħseb. Huwa każ interessanti li, diversi, hemm diversi. Hawn min jgħid li l-
kunjom ‘Grech’ huwa ‘Greco’. Fir-realtà ssib il-kunjom ‘Greco’ ħafna fiż-żona tal-Port ta’ Malta, 
speċjalment il-Birgu, Greco, Greco, Greco, li ovvjament, jista’ jkun li huwa ‘Grech’. M’iniex ċert, ma nafx. 
Imma bħalma ssib ‘Greco’, issib ‘Cipriotto’ minn ‘Ċipru’, issib ‘Candioto’ minn Kreta, minn ‘Kandja’, dak 
iż-żmien, ‘Kreta’. Jiena għandi l-każ, forsi interessanti ħafna u klassiku, tal-familja De Petras, illi din il-
familja De Petras oriġinarjament kienet, minn ‘Patras’ u minn ‘Petrasso’ ġabuha ‘De Petras’, u ‘De Petras’ 
spiċċa ‘Petracchi’, u waħda minn dawn il-Petracchi żżewġet. Biex ikollok idea, iżżewġet kienet għadha 
żgħira, kellha xi sittax-il sena, iżżewwġet lil farmaċista, spiżjar Naplitan, li huwa Ettole Vitale, għandna l-
proċessi hawnhekk, għax kien akkużat bil-bigamija, għax kien ġa żżewweġ waħda u kellu xi żewġt itfal 
Napli u hu kien Naplitan, u ovvjament, din hija, qed nirreferi jiena għal Katarina Vitale, li hija llum il-
ġurnata assoċjata mal-Monte de Redenzione delle Schiave. Ħalliet prattikament il-patrimonju li kellha 
għal Monte de Redezione delle Schiave. Hemm storja twila fuqha din, interessanti ħafna. Imma jibqa’ l-
fatt prattikament hi Griega. Jiġifieri nafu, ommha Griega, missierha, kellha z-zija, in-nanna, dawn ġew 
hawn Malta, ommha kienet miżżewġa Grieg, u prattikament integrat hundred per cent. Li hemm 
interessanti illi, meta kienet spiċċat din, kellha t-tifla tagħha, u bil-forza spiċċat fil-Kunvent tal-Madalena, 
tar-Repentite tal-Belt, għax riedet tiżżewweġ ma’ xi ħadd li ma riduhiex tiżżewġu. Hi kienet tmur 
tiċċalinġja lis-sorijiet tar-Repentite, kienet tkellimhom bil-Grieg, bil-Grieg u bit-Taljan. Meta jitlgħalha 
kienet titkellem bil-Grieg, jiġifieri hi għalkemm kienet second generation jew third generation, kienet 
għadha taf il-Grieg. U interessanti kif il-Griegi, in-Naplitani, l-Isqallin, dawn li b’xi mod huma Nsara, 
irrelevanti jekk humiex Ortodossi jew Orjentali jew Kattoliċi – li huma Nsara, ġew integrati fis-soċjetà 
Maltija. Jiġifieri meta tagħmel evalwazzjoni tan-nies ta’ Malta, verament aħna vera prodott tal-Mediterran, 
jiġifieri, m’hemmx x’tiddiskuti.  

DA: Filwaqt li għandek ukoll ir-rit Kristjan u r-rit Grieg. 

CC: Ir-rit Latin, ridt tgħid. 

DA: Ir-rit Latin, skużani, kien hemm xi diżgwid bejn iż-żewġ riti. 

CC: Ġieli kien ikun hemm, speċjalment għaliex il-Griegi kienu, kien hemm ħafna enfasi li jsiru tar-rit 
Biżantin. Mhux ikunu Ortodossi. Tar-rit Biżantin huma dawk in-nies li baqgħu jżommu r-rit Grieg imma 



huma assoċjati mas-Santa Sede. Jiġifieri dawk li jgħidulhom, Uniates. Jiġifieri, dawn prattikament, tant 
huma ta’ rit Grieg illi, pereżempju, il-qassisin tagħhom jiżżewġu, jista’ jkun miżżewweġ u jsir Papas, 
jiġifieri r-rit huwa l-istess. Għandna fi Triq l-Arċisqof, għandhom il-parroċċa tagħhom, dawk huma rit 
Grieg imma assoċjati ma’ Ruma. Għandhom il-Collegio Greco li fl-antik kien immexxi mill-Ġiżwiti Ruma, 
qiegħed Via del Babuino, ġiex passi ’l bogħod minn Piazza del Popolo u Piazza di Spagna, biex inkunu ċari 
qed nitkellem. Hemmhekk hemm il-Collegio Grego, ta’ Sant’ Atanasio. Dawk huma ta’ rit Grieg, imma 
meta tikkonsidra, dawn jilbsu bħall-Griegi, bħall-qassisin Griegi, bid-daqna. Is-seminaristi tagħhom, 
dawn qiegħed ngħid għax għandi esperjenzi interessanti, ġieli kont immur noqgħod hemm meta kont 
Ruma, interessanti ħafna, il-qassisin, is-seminaristi, ħafna minnhom, kellhom il-girlfirend, l-għarusa. 
Jiġifieri dawn iżżewġu bħall-irġiel normali, ovvjament jiżżewġu b’mod serju, m’hemmx avventuri u stejjer, 
jiżżewġu mbagħad isiru Papas, jiġifieri. Ikollhom il-familja, jiġifieri. Hija xi ħaġa simpatika sa ċertu sens 
għax jitkellmu differenti mis-seminaristi li aħna mdorrijin bihom aħna hawnhekk, għaliex dawn 
għandhom l-esperjenza tal-għarusa, l-esperjenza tal-kunjata. Interessanti ħafna! Interessanti immens, 
jiġifieri! U hemm jiġifieri komunitajiet hekk, Piana degli Albanesi, pereżempju, jew Palazzo Adriano, viċin 
Palermo t-tnejn, pereżempju Castrovillari, il-Kalabrija. Dawna għandhom il-komunità ta’, ta’ rit Grieg, ta’ 
rit illi huwa magħqud mal-Knisja ta’ Ruma, però għandhom ritwal differenti u allura għandhom mod ta’ 
kif iħarsu lejn l-affarijiet differenti. Hemm ukoll importanti, monasteri tagħhom. Forsi l-aktar monasteru 
importanti ta’ patrijiet, mhux qassisin, li huwa ta’ Grottaferrata, li huwa viċin Frascati fil-Castelli Romani, 
jiġifieri tar-rit Grieg.  

DA: Fuq il-livell lokali, f’dawn żminijiet li qed ngħidu aħna però, kien hemm xi kunflitti jew similarities? 

CC: Ġieli kien ikun hemm għax ġieli kien ikollok xi Papasi illi kienu, illi ma kinux dejjem jobdu r-regoli ta’ 
Ruma, li jiġu minn Ruma. U allura ssib pereżempju l-Inkwiżitur dejjem jirraporta. Ix-xogħol tal-Inkwiżitur 
bħala d-Delegat Appostoliku dejjem iżomm lil Ruma informata. Din hija xi ħaġa li insista fuqha Dusina fl-
ittri tiegħu u kienu jżommuha. Jiġifieri l-iktar ħaġa fantastika li hemm, jekk tixtieq tkun taf id-diplomazija, 
fuq l-irwol diplomatiku tal-Viżitatur Appostoliku, aħna ngħidulu l-Inkwiżitur imma bħala Viżitatur 
Appostoliku huwa l-Fondo Malta tas-Segretario di Stato. Għandek il-Fondo Malta, kien għamel l-indiċi 
tiegħu Patri Alessandru Bonnici, però hemm xi affarijiet, jiġifieri, li huma interessanti immens. Mhux 
dejjem jispjega biżżejjed, però hemm ħafna affarijiet jissorprenduk x’hemm fihom. Jiġifieri dana xi ħaġa 
sistematiku kienu jiktbu Ruma u jgħidu fuq kollox, imma jekk pereżempju ġew żewġt ixwieni minn 
Mallorca biż-żejt għax Malta m’għandhiex biżżejjed żejt u ż-żejt kien importanti għax kienu jeħduh 
b’mod... jiġifieri jniżżel li kienu ġew żewġt ixwieni biż-żejt minn Mallorca. Jew ġie xini minn Lixandra u, ma 
nafx, daħħal xi ħaġa miegħu, kollox kienu jdaħħlu. Ġieli biex ma jinqabdux, kienu jagħmluhom bin-numri 
mbagħad jiġi deċifrat Ruma, id-dokument, u allura inti ssib dak li bagħat l-Inkwiżitur kollu numri, il-
Viżitatur Appostoliku, kollu numri, imbagħad it-translation li saret xahar waħda ta’ dawk in-numri ħdejha. 
Affaxxinanti! 

DA: Normalment nassoċjaw l-emigrazzjoni f’Malta għall-perjodu modern, però jidher illi wara l-Assedju 
tal-1551 u l-Assedju l-Kbir tal-1565, xi Maltin emigraw u saret bidla radikali fis-soċjetà. X’kienet is-
sitwazzjoni f’Malta, partikolarment fl-Imdina, li minn belt popolata u meqjusa sigura, spiċċat xi ftit jew 
wisq fil-ġenb? X’kien l-irwol tal-Università fi żmien l-Ordni ta’ San Ġwann sakemm ma spiċċat fix-xejn fil-
perjodu bikri Ingliż?  



CC: Ħafna mistoqsijiet. L-Università. Il-Maltin kienu jemigraw minħabba li hawnhekk kellhom lil Sqallija 
viċin u Sqallija kienet l-unika gżira fil-Mediterran li kienet meqjusa bħala, ħa ngħidha bl-Inġliż, ‘land of 
plenty’. Jiġifieri kien hemm ħafna ikel li Sqallija kienet tforni. Kienet l-unika post sinjur bħala gżira fil-
Mediterran. L-oħrajn, Fernand Braudel jgħidilhom ‘land of hunger’ kollha, bla distinzjoni. Sqallija kienet 
differenti. Sqallija kellek ir-rikkezzi kollha immaġinabbli, u dik tispjega l-varjetà enormi tal-ikel li hemm 
għax huwa post li fl-agrikultura tagħha kienet sinjura. Sfortunatament, Sqallija marret lura mill-
unifikazzjoni mal-Italja, jiġifieri Sqallija marret lura ħafna mill-unifikazzjoni tal-Italja, telqu ħafna, 
emigraw ħafna speċjalment l-Amerika u postijiet bħal dawn, imma kienet sfortuna għalihom għaliex, 
minn belt, minn post prattikament sinjur, saret post periferiku. Imma jekk inti tħares lejn il-prodotti li jsiru 
Sqallija tinduna li Sqallija għandha passat fenomenali. U allura l-Maltin, meta kellhom ċans, kienu jmorru 
Sqallija. Ma rridux ninsew li aħna konna parti mir-Renju. Din hija importanti ħafna. Anke jekk kien hawn 
il-Kavallieri hawnhekk, konna u għadna, bqajna teknikament parti mir-Renju. U dik kienet ir-raġuni 
tagħha. Issa, mhux biss wara l-esperjenza tal-1565 jew qabel jew wara tal-Assedju biss, imma din 
baqgħet sejra, jiġifieri jekk inti tara pereżempju l-editt li ħareġ il-Gran Mastru Lascaris lejn l-1640, dan 
jispeċifika li dan ma jridx li l-Maltin jibqgħu jmorru Sqallija. Riedhom lura Malta, sa kien jagħmel appell 
lill-viċirè dak iż-żmien. Sqallija kienet ovvjament, kienet parti mir-Renju ta’ Spanja, u allura kien jagħmel 
appelli biex jekk jista’ jkun jiskoraġġixxi lill-Maltin milli jitilqu għax hu ried ikabbar il-popolazzjoni 
Maltusjan, biex ngħid hekk, ta’ Malthus, illi speċi, inti jekk inti tkabbar il-popolazzjoni, inti tkabbar ir-
rikkezza tal-istat. U allura riedu jkabbru r-rikkezza tal-istat. Dan qegħdin ngħidu meta Malta kien hawn 
sittin elf ruħ b’kollox. Jiġifieri sittin elf ruħ, meta tikkomparaha ma’ kif kienet Malta, kif kienet fl-elf ħames 
mija u disgħin, il-popolazzjoni rduppjat. Jiġifieri kienet diġà rduppjat, jiġifieri kienu diġà qegħdin jagħmlu 
proċess ta’ tkabbir tal-popolazzjoni, il-Kavallieri. Dak huwa fattur li baqa’ sejjer dan l-aħħar. Pereżempju, 
fl-elf seba’ mija tmienja u disgħin, meta telqu l-Kavallieri, kien hawn daqs mitt elf ruħ hawn Malta. Ara 
kemm kabbru l-popolazzjoni! Jiġifieri l-idea kienet li joħolqu stat, stat li, kemm jista’ jkun, ikun 
indipendenti minn Sqallija imma nominalment ma kinitx iddejjaqhom li konna parti mir-Renju, 
uffiċjalment. Ma kinitx iddejjaqhom. Kienu jagħmlu ħafna affarijiet tagħhom, kellhom il-flotta tagħhom, 
kellhom l-istrutturi tagħhom, ma kinux eżatt, imma kien jaqblilhom li jibqgħu assoċjati ma’ Sqallija, għal 
ħafna raġunijiet, speċjalment għal raġunijiet ekonomiċi u biex iġibu l-prodotti, speċjalment l-ikel minn 
Sqallija. Issa rigward l-Università, ovvjament l-Università, it-town council, jiġifieri, qabel kien ikollu aktar 
say imma spiċċa l-irwol prinċipali tiegħu, l-aktar biex iġib il-qamħ minn Sqallija. Kienu jagħmlu dawk il-
famużi ‘tratte’, qamħ sussidjat minn Sqallija. Kienet komda. Tajjeb illi ngħidu li Malta kellha qamħa li 
konna nħobbuha ħafna li maż-żmien tlifnieha illi kienet tikber biss Malta u Sqallija. Fil-fatt, għadna nużaw 
it-terminu ta’ din il-qamħa, li nużaw għal din il-qamħa, anke meta nitkellmu fuq ir-raba’. Din hija xi ħaġa li 
għamiltha jien reċentement, għadni ma ppubblikajthiex. Qed nirreferi għat-tomna. Żgur li ġieli smajna 
bit-tomna raba’. Tomna għax one is to eight u tiġbor tmienja - minn kull qamħa li tagħmel, ikollok tmienja, 
u allura l-qamħa hija tomnija, li hija kelma li jużawha l-Isqallin, li ma jirrealizzawx li ġejja minn ‘tmienja’ li 
hija Għarbija. Imma huma kienu jużaw l-istess lingwa li konna nużaw aħna, li huwa l-Għarbi ta’ Sqallija, 
li tilfuh xi żmien in-Normanni, li aħna fil-periferija konna għadna nużawh, l-Għarbi, jiġifieri, ħafna 
affarijiet, tista’ tgħid. Imma din ovvjament tlifnieha. Jiġifieri aħna, il-qamħ tagħna, il-ħobż tagħna huwa 
differenti ferm milli kif nagħmluh illum, u meta l-Ingliżi għamluha kolonja, din hija fil-ktieb ta’ Patri Carlo 
Caccinto, fil-ktieb tal-1811, Padre Carlo Caccinto li kien jgħallem il-botany l-Università ta’ Malta. Kien 
patri Karmelitan u dan jgħid illi, isma’, l-Inġliżi, li kien hawn, il-qamħ imbagħad nafu li l-Ingliżi meta ġejna 
kolonja fl-eighteen fifteen, jiġifieri elf tmien mija u ħmistax, ir-re ta’ Napli, Napli u Sqallija dak iż-żmien, 



qal, “Mela ħadtuli t-territorju, issa ħa noqgħod nibgħatilkom il-qamħ mingħajr dazju ukoll?” U waqaf il-
qamħ jiġi minn Sqallija bħala konsegwenza ta’ dan. Ovvjament il-qamħ beda ġej minn postijiet oħrajn.  

 

DA: Peress illi l-popolazzjoni Maltija kienet żgħira, ġabet magħha partikolaritajiet fil-mod kif il-familji 
ffurmaw, tant li fl-1542, il-Papa Pawlu III ta permess speċjali lill-Għawdxin li setgħu jiżżewġu lill-membri 
tal-familji tagħhom stess mit-tielet u r-raba’ grad. X’tgħidilna fuq dan u kif affettwa l-mod kif jingħataw l-
wirt u d-dota?  

CC: U żġur! Dak huwa suġġett interessanti biex iżżomm. Dik hija mod kif iżżomm l-affarijiet f’idejn il-
familja. Dak kien parti li kienet issir ħafna fl-antik, pereżempju fl-Eġittu, fi żmien ir-Rumani. Fi żmien ir-
Rumani, anzi mhux bejn il-kuġini, imma kienu jiżżewġu l-aħwa, illum ngħidulu ‘inċest’ u ma jsirx, imma 
fl-antik, hemm studju fuq hekk, kienu jagħmlu, kienu jiġifieri, raġel u mara jkollhom tifla u tifel u dawn 
iżewġuhom lil xulxin. Dan huwa kunċett ukoll komuni ħafna fost il-Musulmani. Il-Musulmani, fil-fatt, 
għandhom it-tendenza li jiżżewġu fil-familja. Anzi dawk jiżżewġu, mhux it-tielet u r-raba’ grad, imma 
prattikament first cousins. Għandhom it-tendenza li jiżżewġu fil-familja, u dik ir-raġuni biex jinżamm il-
wirt, il-patrimonju jinżamm f’idejn il-familja u ma joħroġx. Hija xi ħaġa li l-Kristjaneżmu mill-bidu kien 
kontra tagħha. Nafu li, meta ssir, ikollok anke problemi ta’ natura, ta’ saħħa wkoll għax inti l-ġenetika 
tiegħek ma titħallatx, u fil-fatt l-inċest huwa xi ħaġa mhix aċċettabbli mis-soċjetà ċivili f’ħafna pajjiżi. 
Meta għamluha din, għamluha minħabba li kien hemm problemi ta’, biex ikomplu, jibqgħu għaddejjin, 
biex tibqa’ teżisti l-popolazzjoni. Evidenti, meta ssir xi ħaġa hekk, ifisser li kien hemm kriżi serja ta’ 
popolazzjoni.  

DA: Iż-żmien Modern bikri f’Malta kien ikkaratterizzat minn rata għolja ta’ mewt fit-trabi, biża’ t’attakki, 
nuqqas t’ikel u pressjoni psikoloġika fis-soċjetà minħabba n-nuqqas t’għarfien kif wieħed jikkombatti l-
mard, epidemiji u pesti. Dan inti ttrattajtu fil-ktieb tieghek Health, Plague and Society in Early Modern 
Malta. Xi tgħidilna fuq dan l-istudju?  

CC: Dan huwa ktieb li għamiltu b’kumbinazzjoni. Dana kont inkun il-Vatikan, fis-Segreteria di Stato, u 
dejjem niġbor dettalji li l-Inkwiżitur bħala Viżitaturi Appostoliċi kienu jibagħtu Ruma. U d-dettalji li hemm 
huma xi ħaġa fenomenali. U dak huwa prattikament ir-raġuni għaliex għamilt dan l-istudju. Huwa studju 
illi minnu joħroġ ħafna affarijiet ta’ kif inħarsu lejn is-saħħa. Joħroġ, ovvjament, meta tieħdu f’kuntest 
aktar wiesa’, ta’ x’kien qiegħed jiġri f’postijiet oħra fid-dinja, x’kienu qed jiskopru, kif kienu jħarsu lejn il-
mediċina eċċetra, allura inti twessagħha immens. Li hemm interessanti pereżempju, l-epidemiji li ma 
kellhomx kontroll fuqhom. Waħda mill-affarijiet interessanti li hawn fil-ktieb tal-mejtin li hawn fl-Imdina, 
jirreferi għall-elf ħames mija u ħamsin, xi ħaġa hekk, hemm perjodu żgħir fejn hemm ħafna trabi li mietu. 
Meta tagħmel evaluation tinduna illi l-parroċċa, hawnhekk, il-parroċċa tal-Katidral, kien hemm, jidher li 
kien hemm xi epidemija. Meta tiċċekkja x’kienet din l-epidemija, mhux ħa ssib, ħafna drabi. Mhux ħa 
mmur infittixha f’Bosio pereżempju, għax ma tinteressahx. Dak jinteressah l-istorja tal-Ordni, imma 
mbagħad issib referenzi oħrajn, pereżempju, referenza fuq fuq f’Abela f’Descrizione di Malta. U 
hemmhekk tinduna li kien hemm problemi, jew jiktbu xi ittra xi mkien, kien hemm problemi serji, kien 
hemm problemi serji ta’ epidemiji. Meta jiġru l-epidemiji, kienu jmutu ħafna tfal. Din kienet normali. 
Jiġifieri dak inti għandek prattikament ħafna tfal li jmutu qabel ma jagħlqu sena. Ġieli kienu jitwieldu 
mejtin jew imutu kif jitwieldu, imma kellek iċ-ċans li ħafna tfal imutu qabel ma jagħlqu sena, Imbagħad, 
għadhom esposti għall-problemi kollha tad-dinja sakemm jagħlaq ħames snin tifel jew tifla. Wara ħames 



snin, imbagħad, għandu ċans, allura, aktar illi jgħix, aktar milli jgħix, sakemm ma jispiċċax ikollu għoxrin 
sena u jsir xi suldat jew baħri, jew inkella jagħmel xi ħaġa bħal dawn, jew ikun jaħdem fl-għalqa u jċarrat 
siequ u jaqbdu t-Tetanus, jew xi ħaġa minn dawn, u jmut, jew inkella xi affarijiet minn dawn. Dawn, 
imbagħad huma, il-ħajja ma kienet tiswa xejn, mhux għax illum tiswa ħafna, għax kieku m’hawnx gwerer, 
li kieku tiswa ħafna, imma jibqa’ l-fatt li kienet standard li n-nies kienu jmutu. Fil-fatt, pereżempju, ħa 
nerġa’ mmur lura għal Betta Colario, Betta Colario mietet fil-ħabs tal-Inkwiżizzjoni. Kienet meqjusa mara 
ordinarja, jiġifieri xejn speċjali, jiġifieri kienet normali, u kienet xi ħaġa kbira, għax kienet għalqet it-tmenin 
sena. Ma kinux jagħlqu tmenin sena n-nies. Ftit kienu li għalqu t-tmenin sena, in-nies. Kien qala’ ħasla l-
Inkwiżitur għax mietet, mingħalija Carbonese kien, għaliex... Le ta’ Corbara kien, della Corbara, kien. L-
Inkwiżitur della Corbara, fil-fatt, dam sena biss. Qala’ ħasla għas-sempliċi raġuni li huma kienu qalulu, 
“Isma’, din kbira ħafna fl-età, ħalliha tmur id-dar!” U hu baqa’ jinsisti li jżommha l-ħabs, u mietet l-ħabs. 
U speċi, hemmhekk ara, joħroġ ukoll l-aspett tal-Inkwiżizzjoni. Aħna nisimgħu ħafna paroli fuq l-
Inkwiżizzjoni, u ħruxija. Għal dak iż-żmien, issa jiena qed nitkellem b’responsabilità mhux biex nagħmel 
propaganda lil xi ħadd, għal dak iż-żmien, meta tikkonsidra x’kien qed jiġri f’postijiet oħrajn, meta 
tikkonsidra kif kienu jiffunzjonaw il-Qrati ta’ dak iż-żmien, kien hemm ċertu element ta’ ħniena wkoll, 
jiġifieri ma nistgħux naqbdu u nfajru u nikkritikaw meta wieħed ma jiħux f’konsiderazzjoni ċ-ċirkustanzi.  

DA: Fil-ktieb Daughters of Eve inti analizzajt fil-fond l-irwol tal-ġeneri tas-sessi wara l-Konċilju ta’ Trentu. 
Is-soċjetà Maltija, matul is-seklu sittax u sbatax, kienet patrijarkali, fejn il-mara kellha rwol domestiku. Xi 
tgħidilna fuq dan il-kunċett tad-differenzi fil-ġeneri tas-sessi fis-soċjetà Maltija?  

CC: Dawn kellhom, dak li fl-antropolġija ngħidulu ‘sexual division of labour’. Meta inti taqbad dawn it-
tribujiet fejn naf, l-Amażonja, jew inkella s-soċjetajiet primordjali u hekk, dawn kellhom sistema fejn 
kienu jħarsu lejn il-ħajja b’mod differenti milli kif inħarsu lejha aħna. In-nisa kellhom ċertu funzjonijiet li 
huma assoċjati mal-bijoloġija tagħhom. X’jiġifieri mal-bijoloġija tal-mara? Waqt li r-raġel kellu funzjonijiet 
oħrajn, pereżempju, ir-raġel huwa gwerrier, imur għall-kaċċa, u jagħmel ċertu attivitajiet, filwaqt li l-mara 
toqgħod id-dar, ikollha t-tfal, tagħlef it-tiġieġ jew x’kellha, tieħu ħsieb il-pjanti li hemm viċin id-dar, issajjar 
u tagħmel dawk l-affarijiet. Imma dik kienet tiffunzjona, jiġifieri, għalihom kienet tagħmel sens. Għaliex 
kienet tagħmel sens? Għaliex il-mara hija l-persuna li meta jkollha t-tfal, il-mara jkollha l-bejbi, mhux ir-
raġel. Jiġifieri l-mara kienet tagħmel dawk id-disa’ xhur li qed iġġorr it-tarbija u allura ċertu affarijiet ma 
tistax tagħmilhom. Imbagħad trid toqgħod tredda’ t-tarbija, imbagħad trid tieħu ħsieb it-tarbija. Allura hi 
għandha ċertu funzjonijiet bijoloġiċi li huma, fis-soċjetà tagħhom, kienu jagħtuhom importanza. Jiġifieri 
hawn ma kinux iħarsu lejn mara li ħa ssir CEO ta’ kumpanija importanti, pereżempju. Mhux qed ngħid li 
mara m’għandhiextkun, imma qiegħed ngħid kif kienu jħarsu lejn l-affarijiet huma dak iż-żmien. U meta 
inti taqbad soċjetajiet oħrajn primordjali, jiġifieri bażiċi, tinduna li ma kinux... jiġifieri inti ma jfissirx għax 
inti mara, inti inferjuri. Huma, antikament il-kunċett kien li inti għandek funzjonijiet għax inti mara għax 
bijoloġikament mara, jew inti għax bijoloġikament raġel, inti għandek ċertu funzjonijiet, u kienu 
jirrispettawhom u ma kinux jiddiskutuhom. U dik ġabuha magħhom eventwalment, anke aktar ’il 
quddiem. Jiġifieri bqajna sejrin biha din il-mod kif inħarsu lejn l-affarijiet. F’daż-żmien kien hawn ċertu 
misoġinija biex ngħid hekk. Għaliex? Ma rridux ninsew illi fil-Medjuevu, fil-perjodu twil Medjevali u 
Rinaxximentali, dawn il-funzjonijiet kienu ġew embedded fis-soċjetà. Kienu daħlu ħafna. Allura tagħti l-
impressjoni li, pereżempju, l-irġiel jistudjaw għax in-nisa jitgħallmu affarijiet oħrajn, jitgħallmu jsajru, 
jitgħallmu jirrakkmaw, jitgħallmu ħsieb it-tfal, jitgħallmu affarijiet bħal dawn, u dawn jitgħallmuhom minn 
ommhom. Filwaqt li l-irġiel nibagħtuhom jistudjaw għand il-Ġiżwiti biex jagħmlu karriera. Għalfejn? Biex 



imbagħad ikun jista’ jkollu salarju u bis-salarju jgħajjex il-familja. Kienet sitwazzjoni differenti ħafna minn 
tal-lum. Jekk jista’ jkun, il-mara kellha pride li ma tmurx taħdem. Kellha l-pride li, “Ara, jiena r-raġel jista’ 
jżommni d-dar nieħu ħsieb id-dar, nieħu ħsieb il-familja, nilbes sew.” Dik kienet il-pride tar-raġel, li hu 
kapaċi jżomm il-mara u t-tfal sew. Issa llum ngħidulu patrijarkiżmu, u ħafna diskors minn dan. Nixtieq illi 
mhux qed nikkummenta, jekk hux tajjeb jew ħażin. Mhux xogħol tiegħi dak. Nixtieq imma li nifhmu aħna 
illi kienet mentalità differenti ħafna minn tal-lum u ma tagħmilx sens li taqbad konċetti li għandna llum, 
kunċetti ta’ ugwaljanza, ta’ globalizzazzjoni u titfagħhom fuq is-seklu sittax jew sbatax, ma tagħmilx sens. 
Kienet soċjetà differenti, taħseb differenti, tirraġuna differenti, il-perspettiva kienet differenti. Il-mod kif 
inħarsu lejn il-ħajja kienet differenti, anke kif nilbsu kienet differenti. Il-mara kienet tilbes ħafna dbielet 
kbar li kienu jirrispettaw in-natura tagħha. Kieku l-mara dak iż-żmien, kif jilbsu ħafna nisa llum bil-qalziet, 
it would have been difficult għall-ħajja naturali tagħha. Ma rridx nidħol fid-dettalji tagħha, din, imma trid 
tiġi apprezzata. Imma kien hemm raġuni għaliex jagħżlu ċertu affarijiet. Kien hemm ċertu mod kif tħares 
lejn il-ħajja, pereżempju l-ideal, il-mara tiżżewweġ, l-ideal. Mhux li l-mara tagħmel karriera. Aħna qlibna 
kollox issa. Mhux qed nikkritika, issa. Li qiegħed ngħid, m’għandniex l-istess mod kif inħarsu lejn il-ħajja, 
u din naħseb li, jekk ħa noqogħdu nitkellmu għax dawk kienu hekk u dawk kienu hekk u dawn huma hekk, 
naħseb li qed nagħmlu żball għax għandek... Din kienet soċjetà li kienet differenti ħafna minn tagħna. Li 
kieku kont immur lura fiż-żmien jien, jien naf, dak iż-żmien, kieku kont gentleman, kont noħroġ bix-xabla 
jien. Jiġifieri jien u Mario, hawn, u rġiel oħrajn li jippretendu li aħna gentlemen, noħorġu bix-xabla. Jiena 
ma nimmaġinanix noħroġ bix-xabla. Dik kienet status ta’ gentlemen. Jekk jiena m’iniex gentlemen, 
pereżempju baħri, kont noħroġ bis-sejf, hawn żgħir, stallett, xi ħaġa. Timmaġina toħroġ hekk bix-xabla? I 
mean, jiġifieri għandna valuri differenti, hux! U rridu napprezzaw illi s-soċjetà nbidlet.  

DA: Għall-bidu tal-ħakma tal-Ordni ta’ San Ġwann, il-festa kienet manifestazzjoni żgħira u sempliċi. Biż-
żmien, speċjalment meta l-abitanti tal-ibliet u l-irħula bdew jibnu l-knejjes prinċipali tagħhom, 
ippatronizzaw it-tempji u l-qaddis patrun tagħhom bħala l-emblema u l-identità tal-lokal. Kif żvolġa dal-
fenomenu li għadna ngawduh sal-lum?  

CC: Jiena naħseb illi l-festi, u l-festi reliġjużi, huma parti integrali mill-identità tagħna bħala pajjiż. Naħseb 
li huma fundamentali, jiġifieri, u meta tirrealizza li l-Knisja għadha tilgħab irwol importanti fis-soċjetà 
tagħna. Fil-fatt, naħseb illi, fejn ma jeżistux dawn l-affarijiet, spiċċaw soċjetajiet. Ħa nagħmel goffaġni, 
issa. Ħafna drabi għandhom it-tendenza li spiċċaw mingħajr direzzjoni, fejn tneħħew dawn l-affarijiet. 
Pereżempju, dawn tneħħew antikament ħames mitt sena ilu fil-pajjiżi Protestanti, il-Ġermanja ta’ Fuq, l-
Iżvezja u l-Olanda, in-Norveġja, l-Ingilterra. Dawn li huma Protestanti, peress li neħħew il-kult tal-
qaddisin u neħħew ħafna affarijiet, ikklerjaw dawn l-affarijiet, spiċċaw illi r-reliġjon saret sottomessa 
għall-Istat. Bħala konsegwenza, meta l-Istat ma baqax Nisrani, mingħajr direzzjoni. Jiġifieri m’hemmx. 
Issa tgħidli, dawn fanatiċiżmu, forsi, ma nafx, imma naħseb illi għenu jżommu speċi ta’ direzzjoni. Jiena 
naħseb, jien naħseb li huma, huma, taw sens lis-soċjetà. Mhux kulħadd jifhmu s-sens. Hija iktar minn 
sempliċement xi ħaġa reliġjuża, jiġifieri mhux reliġjon. Jiġifieri jista’ jkun, tkun bniedem Kattoliku ferventi 
illi tgħid ir-rużarju kuljum, b’konvinzjoni, ee, mhux tgħid ir-Rużarju biex tgħid għedt ir-Rużarju, tmur il-
quddies spiss, b’konvinzjoni, timxi mar-regoli u mas-sagramenti, u ma tkunx tħobbhom il-festi. Però 
bħala soċjetà, bħala komunità, naħseb illi hemm biex is-soċjetà, il-komunitajiet, baqgħu magħqudin 
ħafna flimkien. Allura l-irwol tal-festi ma jistax jiġi ddiminizzat, imnaqqas, għax huwa importanti ħafna 
għalina bħala soċjetà. Issa meta tikkonsidra kif bdew il-festi, għandna ftit referenzi, pereżempju, il-festi, 
l-ewwel nett ma kinux joħorġu bil-purċissjonijiet bħal-lum, u ma kinux joħorġu bl-istatwa. Meta bdew 



joħorġu bl-istatwa, mingħalija Ħal Tarxien kienu ħarġu bl-istatwa, però jkollhom statwa tal-Madonna u 
kienu jlibbsuha, bħalma għandhom l-Ispanjoli, ilibbsuha. Darba jlibbsuha, fejn naf jien, tal-Karmnu, u 
daqqa jlibbsuha, pereżempju, taċ-Ċintura, u sejrin. U kienu jagħmlu dak il-mod, jiġifieri, l-istess 
Madonna, l-istess manikin u joqogħdu jlibbsuha. L-Ispanjoli ma jagħmlux hekk, by the way, imma 
prattikament hija l-istess idea li tlibbes il-ħwejjeġ. U jidher illi ma kienx hawn dawn l-istatwi kollha, jiġifieri 
l-istatwi bdew jiżviluppaw maż-żmien, partikolarment fis-seklu tmintax. Is-seklu tmintax, jiena naħseb, 
huwa l-make or break ta’ Malta, jiġifieri, ħafna mill-affarijiet illi għandna, festi, il-baned, ma kinux baned, 
kienu jdoqqu bil-fifra, bit-tanbur, eċċetra. Ħafna affarijiet, il-ġigġifogu, il-festi kollha, il-purċissjonijiet 
kollha, kbar u maestużi, anke l-festi tal-Ġimgħa l-Kbira, l-espożizzjoni ta’ Ħamis ix-Xirka, pereżempju, 
tas-Sagrament, u dawn. Dawn, ħafna minnhom, żvilppaw kif nafuhom illum, kif nifhmuhom illum, inkluż 
l-ikel, ee! Il-kwareżimal, pereżempju, żmien ir-Randan, il-qagħaq tal-għasel għall-Avvent, il-figolla għall-
Għid. Ħafna minnhom żviluppaw fis-seklu tmintax, u naħseb illi s-seklu tmintax, għandna, tajjeb li 
nistudjawh sew għax ħafna minnhom huma importanti. Li għandna fuq qabel, fil-perjodu ta’ qabel, nafu, 
pereżempju, fl-elf u ħames mija, il-festa kienet xi ħaġa żgħira. Kien jagħmel dak li ngħidulhom ‘guastelle’, 
jew li huma ‘qagħaq’ illum. Għadna nużawhom bħala qagħaq tal-għasel, hawn, tal-Appostli. Għala l-
qagħaq tal-Appostli? Il-qagħqa tal-Appostli, inti ttiha lil tnax-il fqir li jagħmluha ta’ Appostli, suppost. 
Antikament kienu jkunu t-tnax-il fqar tal-parroċċa. Issa, dik l-idea ħarġet mill-oriġini tal-festi ta’ Malta. Il-
festi Maltin kienu jagħmlu l-qagħaq, u kienu jagħmlu dawn il-qagħaq, u kienu jagħtuhom lil dawn il-fqar. 
Allura inti fil-festa tagħmel purċissjoni żgħira, sempliċi u tqassam l-ikel ’il-fqar, tqassam il-qagħaq lill-
fqar. Jiġifieri, dik kienet l-idea. Immaġina li kieku tikkunsidra l-festa qisek mort il-postijiet żgħar bħall-
Baħrija, kif kienet fl-antik, jew meta kienu jagħmlu l-festi żgħar żgħar ta’ xi kappella żgħira u jagħmlu xi 
ħaġa żgħira, hekk, u jagħmlu l-quddiesa, xi ħaġa żgħira, hekk, hekk, l-espożizzjoni tas-Sagrament, 
imbagħad jagħtu xi ħaġa lill-fqar. Imma kienet xi ħaġa żgħira. M’għandha x’taqsam xejn mal-festi li 
nagħmluhom illum, assolutament. Jidher li l-festi kif nafuhom illum, jidher ee, ma nafx, jiena qiegħed 
nissuġġeriha jien, jidher li hija mod ta’ kif imitajna l-mod kif kienu jġibu l-Corpi Santi minn Ruma l-
Kavallieri. Kienu jġibu l-Corpi Santi, kienu jibnuhom, jiġifieri, kienu jġibuhom mill-katakombijiet ta’ Ruma, 
ħareġ San Valentinu, San Vittorie jew San ma nafx xiex, jew San Calcedonio tal-Ġiżwiti. U kienu jġibuhom 
dawn minn Ruma. Kif jaslu l-Belt, kif jaslu l-Port, kien ikun hemm il-bombi u l-maskri u what have you. 
Imbagħad jagħmlu purċissjoni u tinduna... U jekk inti taqra d-deskrizzjonijiet tagħhom dawn, tirrealizza 
illi dawn spiċċaw model li mbagħad bdew jagħmlu bħalhom fil-parroċċi tal-irħula. Jiġifieri, ovvjament, 
minflok il-Corpo Santo, spiċċajna nagħmlu statwa, eventwalment. Imma hija xi ħaġa interessanti 
immens. Jiġifieri dawn, ħafna minnhom, kienu jiġu lejn l-aħħar tas-seklu sbatax u l-bidu tas-seklu 
tmintax, jew sal-ewwel nofs tas-seklu tmintax, u għandna kemm trid fil-knejjes Maltin. U ma baqgħux il-
Belt jew il-Harbour Area, il-Belt, il-Birgu u hekk, imma postijiet oħrajn, u hija interessanti ħafna. 
Ovvjament, ħafna nies insewha din, imma jekk inti taqra d-deskrizzjonijiet tagħhom dawn, tirrealizza 
kemm kien hemm devozzjoni enormi lejn dawn il-Corpi Santi u kif kienu jwassluhom lejn ir-raħal, lejn il-
villaġġ, lejn il-parroċċa, jiġifieri. U hemm similarities kif kienu jagħmlu dawn il-Kavallieri, imbagħad kienu 
jimitawhom tal-villaġġi. Imbagħad daħal l-isparar, pereżempju, tal-festi pereżempju.  

DA: Kif għenet il-memorja soċjali, il-kulti bħal ta’ San Pawl, il-festi, is-simboli u l-immaġni, lill-Maltin f’dal-
perjodu, jiġifieri fi żmien l-Ordni? U kif intużaw mill-Ordni għall-vantaġġ tagħhom?  

CC: Kif qegħdin ngħidu, l-Ordni rnexxielha. Jiena, l-aktar ħaġa li taffaxxinani, l-Ordni, meta tmur, 
għandhom, għandhom xi paintings, xi kwadri, u hemmhekk jirrappreżenta x’għamlu l-Ordni f’Malta. Ma 



nafx jekk qattx rajtuhom dawn il-kwadri, għandek il-Madonna, imbagħad għandek it-Trinità bl-Ispirtu s-
Santu, il-Missier Etern, eċċetra, u Ġesù. Imbagħad għandek, kollu sħab, xi kultant jkun hemm xi anġli, 
imbagħad għandek żewġ persunaġġi jħarsu lejn il-Madonna, wieħed huwa San Ġwann il-Battista u l-ieħor 
huwa San Pawl. L-Ordni ta’ San Ġwann, jiġifieri, u San Pawl jirrappreżentaw l-essenza ta’ dak li jagħmlu 
fost il-Maltin, il-Kavallieri, għalija jien, billi taw, imbuttaw kemm felħu l-kult ta’ San Pawl, u hawnhekk 
niftakar lill-kult ta’ San Pawl. Meta ngħidu l-kult ta’ San Pawl, huwa, qed nirreferi għall-Grotta ta’ San Pawl, 
u eventwalment il-Kulleġġ li waqqaf Wignacourt minħabba d-devozzjoni li mbutta kemm jiflaħ Beneguas. 
Li hemm interessanti, imma, illi huma ħolqu Kulleġġ ta’ Kappillani tal-Ordni fil-Grotta ta’ San Pawl. Jiġifieri 
huma assoċjaw, din amazing, assoċjaw ruħhom ma’ San Pawl, għax San Pawl jirrappreżenta ’l-Maltin. 
Ma rridux ninsew x’qal, il-Maltin fil-fifteen thirty-six, il-Maltin jemmnu li San Pawl ġie Malta daqskemm 
jemmnu li San Pietru mar (miet) Ruma. Goffa, eee! Goffa fis-sens, b’saħħitha.  

Il-punt hu, jiġifieri, ħolqu sitwazzjoni. Li ġara kien ukoll li l-Maltin qabel, pereżempju fl-Assedju, qabel ma 
ġġieldu, kienu jiġġieldu bil-bandiera tar-reliġjon. Għadna nħobbuha sal-lum il-bandiera tar-reliġjon. Meta 
jkun hemm il-festa, in-nies ma jkunux jafu, ġieli jtellgħu l-bandiera tar-reliġjon, jiġifieri l-bandiera tal-
Ordni, ħamra bis-salib abjad, titla’ kemm trid, itellgħu dik, itellgħu tal-Papa, itellgħu ta’ Malta wkoll jew xi 
kulur tal-parroċċa, aħmar, il-blu, whatever, imma li hemm interessanti hi li dik jgħidulha l-bandiera tar-
reliġjon. Jiġifieri huma jassoċjawha mal-Ordni. Jiena, darba kellna diskussjoni ma’ Dun Ġwann, hawn fl-
arkivju, jiġifieri, u ma nafx min kien. L-Ordni għamlet lil Malta. Li kieku ma ġewx il-Kavallieri hawn! Jiena, 
personalment, dejjem insemmi x-showpiece tal-Kavallieri f’Malta u meta mmur Ruma dejjem 
insemmiha. Ngħidilhom, aħna għandna knisja waħda, waħda, l-oħrajn sbieħ ta, imma għandna waħda li 
denja li tkun fil-qalba ta’ Ruma, li hija l-Knisja ta’ San Ġwann. Jiġifieri jiena għalija hija x-showpiece ta’ 
Malta dik. Inutli noqogħdu nduru mal-lewża, m’għandniex bħalha. Dik hija patrimonju tal-Ordni. Issa 
tgħidli, m’għandiex knejjes oħra sbieħ, il-kappelli tal-lingwi u dawn? Sbieħ. U parroċċi, m’hawnx? Imma 
kollha jimitaw lill-Belt, imma. Aħna għalhekk inħobbuha ħafna l-Belt, konna, ma nafx illum xi jħobbu, 
imma insomma, imma fl-antik konna nħobbu ħafna l-Belt. Fil-fatt ma ngħidulhiex Valletta. Jiena qatt ma 
smajt Malti, kien hawn xi ħadd ipprova jagħmilha fuq programm u għidtlu, għidtlu, “Tgħidx hekk, għax 
aħna ma ngħidux hekk.” Aħna ma ngħidux, “Sejjer Valletta”, it’s stupid, ma tgħidhiex. Aħna ngħidu, “Sejrin 
il-Belt.” Il-Belt, waħda għandna, il-Belt li hija l-kunvent li ħolqu l-Kavallieri. Hija l-kunvent, il-belt tal-
Kavallieri. Ara l-Imdina, ngħidulha l-Imdina, u r-Rabat, l-oħrajn ngħidulhom b’isimhom. Jiena sejjer il-
Furjana, sejjer il-Birgu, imma l-Belt ma ngħidux sejjer Valletta, imma sejjer il-Belt. Ara il-Kavallieri xi 
influwenza ħallew fuq Malta. Jiġifieri, jiena... 

Mario Gauci: U l-espansjoni tal-festa tal-lum, il-manifestazzjonijiet, għandna nikkonservawha, u nibżgħu 
għaliha? 

CC: Inbidlet il-festa, jekk tippermettili. Jiena m’iniex awtorità fuq il-festa, imma studjajthom ftit. Jidher li 
l-festa, meta l-Ingliżi rrealizzaw li Malta ma jistgħux ibiddluha u jikkonvertuhom għall-Protestantiżmu biex 
isiru Anglikani, għalkemm ippruvaw, għalkemm ukoll l-Insara qalulhom, “Ejjew kemm tridu on condition 
li ma tmissulniex il-Knisja, ir-reliġjon. Dik kienet punt importanti, “Tmissux ir-reliġjon”. Jiġifieri r-reliġjon, 
aħna Kattoliċi u hekk ħa nibqgħu, dak iż-żmien. Però xorta ppruvaw l-Ingliżi, għamlu żmien. Ma kinitx 
politika uffiċjali imma kien hemm attentati. Meta rrealizzaw li hija stupida li tmissilhom ir-reliġjon, allura 
taw ir-reliġjon lill-Knisja, saħħa aktar milli kellhom fi żmien l-Ordni ta’ San Ġwann, u spiċċajna, kellna 
sitwazzjoni fejn prattikament, f’affarijiet interni ta’ Malta, il-Knisja kienet tiddominahom kompletament, 
kollox f’idejn il-Knisja, prattikament. F’affarijiet interni ta’ bejnietna, pereżempju, Maltin, sal-



Indipendenza lanqas biss setgħu jiżżewġu mingħajr ma jiżżewġu ġo knisja. Jekk inti Malti, trid 
titgħammed bilfors. Trid titgħammed, tagħmel il-Magħmudija, jiġifieri, Griżma, u kollox, u tiżżewweġ ġo 
knisja u tindifen meta tmut, tmut bir-ritwal tal-Knisja. Jiġifieri kollox isir bil-Knisja. Meta ġiet l-
Indipendenza, fl-Indipendenza kellhom jittolleraw, kellhom jittolleraw illi speċi, il-Kostituzzjoni, li 
għalkemm ir-reliġjon hija Kattolika, imma jista’ jkun li ma tkunx Kattoliku ġo Malta. U dik kienet issue kbira 
ta’ Monsinjur Gonzi li kien kontriha l-Indipendenza, minħabba f’hekk. Jiġifieri l-Knisja forsi dominanti, li 
llum il-ġurnata qed ikollna r-repurcussions ta’ dik id-dominanza kbira u b’saħħitha li kellna dak iż-żmien. 
Ħadtilkom raskom żgur!  

DA: Lanqas xejn! 

MG: U l-aħħar ktieb tiegħek? 

DA: L-aħħar ktieb huwa, li kelli nġib imma nsejt, li huwa, x’jismu, insejtu, Jews, Crypto Jews and the 
Inquisition? No! Mediterranean Jews, Crypto Jews and the Inquisition in the Early Modern Malta. Dan 
huwa prodott li għamiltu, grazzi għall-fatt li kont naħdem hawn f’dan l-arkivju. Kont għadni kemm ġejt 
naħdem hawn, way back fin-nineteen ninety one, u dak iż-żmien kien jiġi, kien jiġi Julian Plant, Dr Julian 
Plant u kien jiltaqa’ miegħu Dr Richard Barnett li kien il-keeper tal-Middle Eastern Antiquities tal-British 
Museum. Dan kien Sefardita, Sephardic Jew. Kien jaħdem, kien involut mal-Bevis Marks Synagogue u dak 
kien iffissat li xi ħadd jagħmel, jagħmel studju fuq dawn il-proċessi tal-Inkwiżizzjoni li fihom hemm 
involuti l-Lhud. Filli kien ikollna ikla miegħu, hawn, konna mmorru fir-ristorant, hawn, ir-Rabat ma’ Dun 
Ġwann, u dejjem nispiċċa ħdejn Richard Barnett, Dr. Richard Barnett, u dejjem nitkellmu fuq dawn l-
imberkin Lhud. Ma kellniex index, ma kellna xejn, ma tafx fejn qegħdin id-dokumenti relatati mal-Lhud. 
L-unika soluzzjoni hija li taqbad from cover to cover kull volum u tfittex. Però, ovvjament, ma waqaftx biss 
fl-Arkivju tal-Inkwiżizzjoni, għamilt xogħlijiet oħrajn, domt qisu tmintax-il sena niġbor id-data on and off, 
ta, jiġifieri. Imbagħad għamilt numru ta’ snin imwaħħal, għamilt numru ta’ snin nipprova niktbu, numru 
ta’ snin nipprova niktbu, u numru ta’ snin oħra nirranġa t-text biex nagħmlu jagħmel sens. Kieku kelli 
nerġa’ nibdieh illum ma nagħmlux. Ma nkunx naf x’qiegħed nagħmel... I’m being honest. Però, irnexxieli 
ngħaqqdu. Ovvjament, ħadtu f’kuntest Mediterranju, x’kien qed jiġri fl-Afrika ta’ Fuq, fil-Middle East, fl-
Ewropa u, eventwalment, imbagħad ġejt f’Malta biex intih kuntest. Għaliex? Għax il-ftit Lhud illi kienu jiġu 
Malta, ħafna drabi kienu nies li oriġinarjament ġew minn Spanja u l-Portugall però mbagħad kienu 
jiltaqgħu magħhom hawnhekk minħabba... ġew xi wħud mill-Greċja u mill-Eġittu, mill-Marokk u minn 
Tripli, u eventwalment spiċċaw jagħmlu n-negozju hawn ukoll, speċjalment fis-seku tmintax, kienu 
jagħmlu n-negozju. Kien hemm anke Gran Mastri li kienu ħbieb magħhom. Kien hemm wieħed li kellu ċ-
ċavetta, jidħol u joħroġ mill-Palazz meta jrid, jiġifieri. Però, ovvjament, l-Inkwiżitur jirrapporta Ruma u 
jgħid, “Isma’, dan mhux suppost jilbes l-badge u għandu l-curfrew għax huwa Lhudi?” U jirrapporta Ruma. 
Imbagħad Ruma tipprotesta mal-Gran Mastru għax qiegħed iħallih, għax Lhudi, jagħmel li jrid.  

MG: X’kienu jaraw f’Malta? X’kienu jaraw biex jiġu hawn? 

CC: Kienu jiġu hawn bħala skjavi għall-bidu. Jekk inti tara x-xogħol ta’ Soave u ta’ Cecil Roth, toħroġ ċara. 
Moses Soave li kien minn Venezja, eighteen seventees, kien jikteb, eightees. Imbagħad hemm Cecil Roth. 
Dawka, jiġifieri, joħorġu ċari. Imma meta tagħmel riċerka fl-arkivji t’hawn joħorġu ċertu affarijiet oħrajn 
fuqhom. Pereżempju, kienu konvenjenti li isir Nisrani. Bħal dawk insibu hawn. Issir Nisrani xi jfisser? 
Jaqbillek issir Nisrani, ikollok ħwejjeġ ituhomlok b’xejn, jakkomodawk. Allura, speċi, għalhekk kienu jsiru 
Nsara ħafna minnhom. Toħroġ ċara mid-dokumenti. Eventwalment, issir relaxed ħafna. Kien hemm 



perjodu fejn ma kienx hawn Lhud. Jiġifieri kien ikun hemm xi ħadd li kellu x’jaqsam mal-iskjavi, ma’ skjavi 
Lhud, li jtihom ir-redemption u hekk, u kien jieħu ħsieb, kellhom xi Menorah, kellhom it-Torah, u jieħdu 
ħsibhom, jiġifieri, li sakemm eventwalment jiġi xi Lhudi li jkun jista’ jitlob fuqhom u jużahom. Imma kien 
hawn ftit Lhud li kienu jibżgħu mill-Kavallieri. Kienu jibżgħu ħafna għax ma kinux jittrattawhom, u 
normalment anke meta jieħu redemption, Lhudi jħallas ħafna aktar biex jillibera ruħu minn Musulman. 
Dik ukoll interessanti.  


